
KUALA LUMPUR 21 Mac - Pemulihan ekonomi global yang bermula pada separuh kedua
2009 dijangka menjadi perlahan pada tahun ini disebabkan oleh isu hutang kerajaan yang
berlarutan dalam ekonomi negara maju.

Laporan Tahunan 2011 Bank Negara Malaysia berkata, pertumbuhan ekonomi akan terus
dikekang oleh pengukuhan fiskal dan pengurangan sektor swasta berikutan kedudukan
kewangan institusi kewangan terjejas.

Pertumbuhan global dijangka menjadi sederhana pada 2012 di tengah-tengah peningkatan
risiko pertumbuhan yang lebih perlahan, terutamanya berpunca dari ekonomi maju.

Prospek pertumbuhan ekonomi maju dijangka terus lembap, sedang pemulihan dalam
sektor swasta dalam negeri dijangka berterusan pada kadar beransur-ansur.

Pertumbuhan ekonomi akan dikekang oleh kesan limpahan negatif daripada masalah hutang
kerajaan di Eropah.

Selain itu, langkah pengukuhan fiskal akan terus menjejaskan pertumbuhan kerana pihak
berkuasa cuba untuk mengekalkan atau memulihkan kredibiliti fiskal berikutan terdapat
defisit dan paras hutang yang tinggi.

Sementara itu, di Asia momentum pertumbuhan dijangka menjadi sederhana
memandangkan prospek permintaan luar negeri yang lemah dan juga oleh kesan
tertangguh daripada dasar tegas sebelumnya di beberapa ekonomi serantau.

Inflasi global dijangka menjadi sederhana sejajar dengan harga makanan dan tenaga lebih
rendah dan aktiviti ekonomi global lembap.

Inflasi keseluruhan dan inflasi teras dalam ekonomi maju dijangka terus lemah akibat
kenaikan harga komoditi yang sederhana, kapasiti berlebihan dan permintaan lemah dalam
ekonomi tersebut.

Beberapa risiko kepada pertumbuhan telah muncul, yang meningkatkan dengan ketara
kemungkinan keadaan ekonomi dan kewangan global menjadi mencabar pada masa
hadapan.

